
საქართველოს მთავრობის

განკარგულება N 
2021 წლის

ქ. თბილისი

„კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებაში ცვლილების შეტანის თაობაზე

1. საქართველოს ზოგადი ადმინისტრაციული კოდექსის 63-ე მუხლის შესაბამისად, „კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებაში შეტანილ იქნეს ცვლილება და:
ა) განკარგულების მე-3 პუნქტი ჩამოყალიბდეს შემდეგი რედაქციით:
„3. ამ განკარგულებით განსაზღვრული სავალდებულო ტესტირებას დაქვემდებარებულ პრიორიტეტულ პირთა ტესტირება (ნაცხის აღებისა და ნიმუშების ლაბორატორიული დიაგნოსტიკის ჩატარება) ექვემდებარება დაფინანსებას სახელმწიფო პროგრამების ფარგლებში დადგენილი წესით, პროგრამის სერვისების მიმწოდებლად რეგისტრირებული დაწესებულებებისთვის,  გარდა ამ განკარგულების №1 დანართის პირველი პუნქტის „შ.ა“ ქვეპუნქტით განსაზღვრული პირებისა, რომელთა ტესტირება 2021 წლის 1 მაისამდე ექვემდებარება დაფინანსებას სახელმწიფო პროგრამების ფარგლებში დადგენილი წესით, ხოლო 2021 წლის 1 აპრილიდან ტესტირების დაფინანსება მოხდება ამ წესის პირველი პუნქტის „შ.ა“ ქვეპუნქტით განსაზღვრული ნებადართული ეკონომიკური საქმიანობის განხორციელებაზე თანხმობის მიმღების მიერ, იმავე ქვეპუნქტით განსაზღვრული მეთოდითა და პერიოდულობით. ამასთან, ტესტირება უნდა განხორციელდეს „ახალი კორონავირუსული დაავადების COVID 19-ის მართვის სახელმწიფო პროგრამის“ ტესტირების სერვისის მიმწოდებლად ეროვნულ ცენტრში რეგისტრირებულ რომელიმე დაწესებულებაში/ლაბორატორიაში.“;

ბ) განკარგულებით დამტკიცებული წესის („კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხა და ჩატარების წესი“):

ბ.ა) პირველი პუნქტის „ზ“ ქვეპუნქტის შემდგომ დაემატოს შემდეგი შინაარსის „ზ1“ ქვეპუნქტი:
„ზ1) საქართველოს ოკუპირებული ტერიტორიებიდან გადმოსული პირები.“

ბ.ბ) 43 პუნქტის შემდგომ დაემატოს შემდეგი შინაარსის 44 პუნქტი:
„44. ამ წესის პირველი პუნქტის „ზ1“ ქვეპუნქტით განსაზღვრული პირების ტესტირება განხორციელდეს შესაბამისი მუნიციპალური საზოგადოებრივი ჯანდაცვის ცენტრის მიერ, უპირატესად ანტიგენის  (SARS-CoV-2 Ag) სწრაფი მეთოდით, ამავე ცენტრის მიერ, გამყოფი ხაზის მიმდებარედ ორგანიზებული სპეციალური ტესტირების პუნქტებში.“

ბ.გ) მე-14 პუნქტი ჩამოყალიბდეს შემდეგი რედაქციით:
„14. 2021 წლის 1 მაისამდე ანტიგენის (SARS-CoV-2 Ag) სწრაფი მეთოდით ტესტირება უპირატესად ხორციელდება ამ წესის პირველი პუნქტის „ა“, „თ“, „ო.გ“ და ‘’ტ’’ ქვეპუნქტებით, ასევე 4​1 და მე-12 პუნქტებით გათვალისწინებულ პირებში.“

ბ.დ)  მე-16 პუნქტი ჩამოყალიბდეს შემდეგი რედაქციით:
„16. 2021 წლის 1 მაისამდე ამ წესის პირველი პუნქტის „ა“, „ბ“ და „თ.ა“ ქვეპუნქტებით გათვალისწინებული შემთხვევების ტესტირება ხორციელდება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის შესაბამისი ბრძანებით განსაზღვრული პირობების შესაბამისად.“.


2. განკარგულება ამოქმედდეს გამოქვეყნებისთანავე.





პრემიერ-მინისტრი                                                                                  ირაკლი ღარიბაშვილი






განმარტებითი ბარათი

„კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებაში ცვლილების შეტანის თაობაზე
 
საქართველოს მთავრობის განკარგულების პროექტზე

ინფორმაცია პროექტის შესახებ

წარმოდგენილი ცვლილებების შესაბამისად, „კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებას ემატება საქართველოს ოკუპირებული ტერიტორიებიდან გადმოსული პირების სავალდებულო ტესტირების ჩატარების წესი. არსებული რედაქციით განსაზღვრული არის, მხოლოდ იმ პირთა ტესტირების წესი, რომლებიც გადმოვიდნენ საქართველოს ოკუპირებული ტერიტორიებიდან და იმყოფებიან საკარანტინე სივრცეებში.

წინამდებარე განკარგულების პროექტში ცვლილებების აუცილებლობა გამოწვეულია, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის N322 დადგენილებაში, პარალელურად ინიცირებული ცვლილებებით, რომლის მიხედვითაც იცვლება, საქართველოს ცენტრალური ხელისუფლების მიერ კონტროლირებად ტერიტორიაზე, საქართველოს ოკუპირებული ტერიტორიიდან გადმოსული პირების მიმართ გასატარებელი იზოლაციისა და კარანტინის წესები. დღეს მოქმედი წესის შესაბამისად, საქართველოს ოკუპირებული ტერიტორიებიდან გადმოსული პირები ექვემდებარებიან 5-დღიან სავალდებულო კარანტინს, რომლის დატოვების უფლება ეძლევათ ტესტის უარყოფითი პასუხის შემთხვევაში. დადგენილებაში ინიცირებული ცვლილებების შესაბამისად, ოკუპირებული ტერიტორიებიდან გადმოსული პირები დაექვემდებარებიან ანტიგენის სწრაფი მეთოდით ტესტირებას, რომლის უარყოფითი პასუხისა და კორონავირუსისათვის (SARS-CoV-2) დამახასიათებელი სიმპტომების არ არსებობის შემთხვევაში, მათი საკარანტინე სივრცეში განთავსება აღარ იქნება აუცილებელი. 
ამასთან, სიმპტომების არსებობის შემთხვევაში, მოხდება მათი გადაყვანა საკარანტინე სივრცეში, სადაც ჩატარდება მათი დამატებითი ტესტირება პჯრ მეთოდით და საკარანტინე სივრცეს დატოვებენ ტესტის უარყოფითი პასუხის შემთხვევაში. ასევე, ანტიგენ ტესტის დადებითი პასუხის შემთხვევაში პირები, ჯანმრთელობის მდგომარეობის გათვალისწინებით, მოთავსდებიან საკარანტინე სივრცეში ან კლინიკაში,  რომელსაც დატოვებენ დადგენილი წესების შესაბამისად.
  
განკარგულების ფარგლებში, ასევე, გახანგრძლივდა დასაქმებულ პირთა სახელმწიფო პროგრამის ფარგლებში ტესტირების პერიოდი. როგორც ცნობილია, 2021 წლის 1 მარტიდან ეკონომიკური საქმიანობის ცალკეულ სფეროებში განხორციელდა შეზღუდვის ღონისძიებების თანდათანობითი შემსუბუქება და ეპიდსიტუაციის კონტროლის მიზნით, განისაზღვრა გარკვეული  რეკომენდაციები. შესაბამისად, უნდა გაძლიერდეს ყურადღება რეკომენდაციების დაცვაზე და ასევე, აუცილებელია უკვე დადგენილი რეჟიმით ტესტირების პროცესის გაგრძელება. შესაბამისად,  მიღებულ იქნა გადაწყვეტილება, რომ  მიმდინარე წლის აპრილის თვეშიც დასაქმებული პირების ტესტირება კვლავაც განხორციელდება სახელმწიფო პროგრამის ფარგლებში, გაგრძელდება დაკვირვების პროცესი ეპიდემიოლოგიური კუთხით და ეპიდემილოგიური ვითარების გათვალისწინებით მაისისთვის მიღებულ იქნება შესაბამისი გადაწყვეტილებები, რომელი დასაქმებულების ტესტირება იქნება  უზრუნველყოფილი სახელმწიფოს მიერ და რომელი  იქნება თავად ნებადართული ეკონომიკური საქმიანობის ნებართვის მფლობელის მიერ.


ინფორმაცია ევროკავშირის სამართლებრივი აქტის შესახებ

დადგენილების პროექტი არ უკავშირდება ევროკავშირის რომელიმე სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

ცვლილების მიღებით გამოწვეული საფინანსო-ეკონომიკური შედეგების გაანგარიშება
„კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულებაში ცვლილების შეტანის თაობაზე“ საქართველოს მთავრობის განკარგულების გამოცემის შედეგად, სავალდებულო ტესტირებას დაექვემდებარებიან ოკუპირებული ტერიტორიიდან გადმოსული პირები, რაც დაკავშირებული იქნება გარკვეულ, თუმცა არსებულთან შედარებით მნიშვნელოვნად შემცირებულ დანახარჯებთან.
თვალსაჩინოებისთვის შეგვიძლია განვიხილოთ არსებული სიტუაცია. კერძოდ, თებერვალ-მარტის თვეში ოკუპირებული ტერიტორიებიდან გადმოსული პირების რაოდენობამ შეადგინა 283 პირი, რომელზეც ტურიზმის ეროვნული სააგენტოს მხრიდან გაწეული დანახარჯი შეადგენს დაახლოებით 97720 ლარს, მაშინ როცა, ტესტირების მექანიზმის შემთხვევაში დანახარჯი იქნებოდა მნიშვნელოვნად ნაკლები. კერძოდ, ანტიგენ ტესტირების მაქსიმალური ღირებულება განისაზღვრება 22 ლარით (ტესტ-სისიტემების ღირებულების ჩათვლით) და 283 პირის ტესტირებაზე დაიხარჯებოდა მხოლოდ 6226 ლარი, ამასთან გადმოსულ პირთა 100%-საც რომ დასჭირვებოდა პჯრ ტესტირებით (ფასი 120 ლარი) შედეგის გადამოწმება, სულ ხარჯი იქნებოდა 33960 (=283*120) ლარი. 

პროექტის მოსალოდნელი შედეგები

განკარგულების დამტკიცების შემთხვევაში, შესაბამისი მუნიციპალური საზოგადოებრივი ჯანდაცვის ცენტრის მიერ, მოხდება გამყოფი ხაზის მიმდებარედ ტესტირების სპეციალური პუნქტების ორგანიზება, სადაც განხორციელდება საქართველოს ოკუპირებული ტერიტორიებიდან გადმოსული პირების ტესტირება.

პროექტის განხორციელების ვადები

პროექტის განხორციელება დაიწყება, განკარგულების გამოქვეყნებისთანავე და გაგრძელდება, „კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის №975 განკარგულების მოქმედების ვადით.

პროექტის ავტორ(ებ)ი და წარმდგენი

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო
